
ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།  ཇི་སྐད་དུ།  “མ་དར་བ་རྣམས་སུ་དར་བར་བྱེད་ཅིང་།  དར་བ་རྣམས་དག་ཅིང་འཕེལ་བ་དང་།  ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།  སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།  ཐེག་པ་ཐམས་ཅད་ཀྱི་མཐར་ཐུག  ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།  ངེས་མདོ་བཅུ།  སྙིང་པོའི་མདོ་ལྔ་སོགས་དང་།  བྱང་ཆུབ་སེམས་དཔའི་འགྲེལ་བ་སྐོར་གསུམ།  ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།  ཀརྨ་པ་རང་བྱུང་རྡོ་རྗེ།  ཀུན་མཁྱེན་ཀློང་ཆེན་རབ་འབྱམས།  འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག  ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།  འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།  བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།  མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།  མ་དག་པ་ཡང་གང་འཚམ་འདུག་པས།  ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།  ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།  
འདིར་དམིགས་ཀྱིས་ཞུ་དགོས་པ་ཞིག་ནི།  ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།  ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།  ང་ཚོར་འདིའི་ཐད་ཉམས་མྱོང་ཞན་པ་དང་།  དུས་ཚོད་ཤིན་ཏུ་དཀོན་པའི་དབང་གིས།  ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།  ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།  ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།  དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།  རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།  དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།  ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།
 
 

གཞུང་གི་མཚན་བྱང་།
 
 
༄༅།། གཞན་སྟོང་གི་ལྟ་གྲུབ་མདོར་བསྡུས་བརྗོད་པ་
ངེས་དོན་ངག་གི་རོལ་མོ།
 
རང་སྤྱི་གང་དང་མ་འདྲེས་གསང་བའི་གསང༌། །
རང་སྟོང་རྟོག་གེས་ནམ་ཡང་རྟོགས་མིན་པ། །
རྣལ་འབྱོར་ཡེ་ཤེས་རྡོ་རྗེ་ལས་བྱུང་བའི། །
དབྱིངས་ཉིད་རིག་པས་རྗེན་པར་གང་མཐོང་བ། །
སྟོན་པ་རྣམས་ལ་བདག་ཡིད་ལྷག་པར་དད། །
 
འཁོས་མེད་ཉམ་ཆུང་མཉན་པའི་མིང་ཅན་ང༌། །
སྐྱེས་སྦྱངས་ཤེས་སྟོབས་དམན་པས་ཟབ་རྒྱས་དོན། །
ཡང་དག་ཇི་བཞིན་རྟོགས་པ་མེད་ནའང༌། །
བླ་མ་དགེ་བའི་བཤེས་གཉེན་ཞལ་ཆབ་ཀྱི། །
རྒྱུན་ལས་བྱུང་བའི་བྱིན་རླབས་བཟང་པོ་ཡིས། །
ཉེ་བར་བསྐྲུན་པའི་དད་དམ་འགྱུར་མེད་ལས། །
བེམ་སྟོང་རྟོག་གེའི་སྒྲོག་གིས་མ་བཅིངས་པར། །
ཆེན་པོ་གཞན་སྟོང་སྨྲ་བའི་གྲལ་མཐར་ཞུགས། །
རང་སྟོང་སྨྲ་བའི་ཕྱོགས་རེའི་མཁས་རློམས་ཅན། །
མཐའ་དག་རྒྱལ་བའི་བཀའ་འགྲེལ་མ་བསླབ་པར། །
གཡག་ཞར་རྩྭ་ཟའི་བརྟུལ་ཞུགས་རྗེས་སོང་བས། །
ཕྱིར་མི་ལྡོག་པའི་ངེས་དོན་གཏམ་ལས་རིང༌། །
ཅིས་ཀྱང་ཁྱེད་རྣམས་ཡང་དག་ལྟ་བའི་གནད། །
དཔྱད་གསུམ་དག་པའི་ལུང་རིགས་ཚད་མའི་སྒོར། །
འཇུག་སྟེ་རྒྱལ་བ་དགྱེས་པ་མོས་གྱུར་ཚེ། །
ལྟ་སྒོམ་གནད་ཀུན་འགལ་མེད་བསྟེན་པ་ལེགས། །
 
གཞུང་ལུགས་ཤེས་རློམས་འགས་བསྐུར་ཡིག་ཉོག་ནང༌། །
རྣམ་དཔྱོད་ཞན་ཅིང་གྲུབ་མཐའི་གནད་མ་ཤེས། །
ལུང་རིགས་ལོག་པར་འདྲེན་སོགས་སྐྱོན་མཐོང་བས། །
ཁོ་བོ་མཉན་པ་ཤིན་ཏུ་ཡི་མུག་གྱུར། །
དེ་སླད་འཁྱོག་པོའི་ལམ་ནས་འཁྱོག་པོར་དཔེས། །
འགལ་དང་མ་འབྲེལ་བ་ཡི་ཉེས་ཚོགས་ཀུན། །
ཐར་པ་རྣམ་དག་བསྒྲུབ་ལ་མི་མཁོ་བས། །
ཕྱི་ས་ལྟར་དོར་བདེན་པའི་ངག་དེ་ཉོན། །
 
མི་ལའི་མགུར་མར་དོན་དམ་དབང་དུ་ནི། །
མེད་པ་གང་ཉིད་མཐར་ཐུག་དོན་གསུངས་པ། །
ལྷ་མ་སྲིན་དང་སྡེ་བརྒྱད་དྲེགས་ཚོགས་ལ། །
བདེན་འཛིན་གཞིག་ལ་དེ་ཉིད་གནས་སྐབས་ཀྱི། །
ངེས་དོན་ཡིན་ཕྱིར་དོན་དམ་ཡིན་གསུངས་དང༌། །
བདེན་མེད་གང་དེ་ལྟ་བའི་མཐར་ཐུག་ཏུ། །
ངེས་ཕྱིར་མཐར་ཐུག་དོན་ལ་དེ་གདའ་གསུངས། །
སྐབས་དང་དགོངས་པ་གང་ཟག་ཕྱེས་མཛོད་ཅིག །
ཆ་མེད་གཉིས་དང་བརྗོད་མེད་བདག་ཡོད་པ། །
གཉིས་སྟོང་ཤེས་པ་བདེན་གྲུབ་ཡོད་པ་དག །
རྒྱལ་བས་གསུངས་ཟེར་དེ་འདྲ་གང་དུ་མཐོང༌། །
ལུང་ཁུངས་སྟོན་ཅིག་དེ་མིན་སྐུར་ཞུས་སྤོངས། །
 
ངེས་དོན་ཟེར་ཚད་སྟོང་པ་ཁོ་ནར་ཞེན། །
མཐར་ཐུག་ཟེར་ཀུན་ཅི་ཡང་མ་གྲུབ་པར། །
མགོ་བོ་འཁོར་ལུགས་རྟོག་གེའི་རང་རྟགས་རྫོགས། །
ངེས་དོན་རྣམ་བཞག་ཞིབ་ཕྲར་སློབས་མཛོད་ཅིག །
མི་ལས་དེ་ལྟར་རྟོགས་པའི་མཁས་རྣམས་ལ། །
རྣམ་ཤེས་མ་མཐོང་མཐར་ཐུག་ཡེ་ཤེས་མཐོང༌། །
སྐྱེ་ཤི་བར་དོར་རིག་པ་སེམས་རྩལ་སྦྱང༌། །
ལམ་གྱི་བར་དོར་གཉུག་མའི་ཡེ་ཤེས་མཐོང༌། །
འཁོར་འདས་བར་དོར་གནས་ལུགས་ཕྱག་ཆེན་འཆར། །
དགའ་བཞིའི་ཡེ་ཤེས་བདེ་སྟོང་ཏིང་འཛིན་འདྲེན། །
གསུངས་རྣམས་རང་སྟོང་ཁོ་ནར་སྦྱོར་མཛོད་དང༌། །
ཁྱེད་ཀྱིས་བླ་མེད་འགྲེལ་ཚུལ་གད་མོའི་ཡུལ། །
 
འཁོར་ལོ་དང་པོར་ཕུང་ཁམས་ལས་འབྲས་སོགས། །
ཡོད་པར་བསྟན་པས་དང་པོའི་ལས་ཅན་རྣམས། །
ཟབ་མོར་སྐྲག་སྤོང་བསོད་ནམས་མིན་ཟློག་ཕྱིར། །
དྲང་དོན་ཡིན་ཞེས་ཐེག་ཆེན་སྨྲ་ཀུན་མཐུན། །
འཁོར་ལོ་བར་པར་བདག་འཛིན་བཟློག་པ་ལ། །
སྤྲོས་པའི་ཕྱོགས་གཅིག་འགོག་ཕྱིར་རང་སྟོང་པའི། །
རྣམ་གྲངས་པ་ཡི་དོན་དམ་གཙོར་བསྟན་པས། །
གནས་སྐབས་ངེས་དོན་ཡིན་པར་རིགས་པས་གྲུབ། །
དེ་ཡང་ཀུན་རྫོབ་ཏུ་ནི་ཆུ་ཟླ་བཞིན། །
སྣང་ལ་དོན་དམ་སྤྲོས་མཚན་ཀུན་ལས་གྲོལ། །
བདེན་གཉིས་གནས་ཚུལ་ཡང་དག་རྟོགས་པ་ཡིས། །
ངེས་དོན་ཕྱོགས་གཅིག་སྨྲ་བའི་དབུ་མར་འབོད། །
དེ་ལ་ལེགས་ལྡན་རྗེས་འབྲང་རང་རྒྱུད་དང༌། །
ཟླ་གྲགས་རྗེས་འབྲང་ཐལ་འགྱུར་ལུགས་གཉིས་ཡོད། །
སྔ་མས་སྟོང་ཉིད་རང་ལུགས་ཁས་བླངས་ནས། །
ཚུལ་གསུམ་དངོས་པོ་སྟོབས་ཞུགས་ཀྱིས་གྲུབ་པའི། །
རང་རྒྱུད་གཏན་ཚིགས་གཙོ་བོར་སྒྲུབ་བྱེད་དུ། །
འགོད་ཕྱིར་རང་རྒྱུད་པར་གྲགས་ཕྱི་མ་ནི། །
སྟོང་ཉིད་ལོག་རྟོག་དགག་ཕྱིར་གཞན་གྲགས་ཀྱིས།
།དངོས་སྨྲར་ནང་འགལ་སྟོན་པས་ཐལ་འགྱུར་འབོད། །
གཉིས་ཀས་བདག་ཉིད་འགོག་ཅིང་བདག་མེད་སྟེང༌། །
མཉམ་པར་འཇོག་ལ་ཁྱད་པར་ཅུང་ཟད་མེད། །
འདི་དག་ལུང་རིགས་ལམ་ནས་ཞིབ་པར་བཀྲལ། །
འདོད་ཀྱང་ཤོག་བུ་མང་འཇིགས་ཅང་མི་སྨྲ། །
 
སྣང་བར་འཁྲུལ་པས་ཁྱབ་འདོད་རྣམ་རྫུན་མན། །
གྲུབ་མཐས་བདེན་གྲུབ་མེད་པར་མ་ཤེས་ཕྱིར། །
དངོས་པོར་སྨྲ་བར་གྲགས་ཅིང་དེའི་སྐྱོན་ཀུན། །
འཕགས་ཞབས་གཞུང་གིས་ལེགས་པར་བཀག་པ་ཡིན། །
ལྟ་ངན་དྲྭ་བའི་སྤྲོས་པའི་ཚོགས་གཅོད་ལ། །
སྟོང་དང་རྟེན་འབྲེལ་ཟུང་དུ་འཇུག་པའི་ལམ། །
ཐལ་རང་གཞུང་གིས་གསལ་བར་བསྟན་པ་གང༌། །
གཞན་སྟོང་སྒྲུབ་པའི་གཞོག་སྟེགས་རྨད་དུ་བྱུང༌། །
ད་ནི་འཁོར་ལོ་ཐ་མའི་གཞན་སྟོང་གི །
ངེས་དོན་ཟབ་མོ་རྣམ་གྲངས་མ་ཡིན་པའི། །
ལྟ་བ་ཀུན་ཟློག་སྟོན་པའི་ཆོས་ཀྱི་ཚུལ། །
རྒྱས་པར་འཆད་པས་དྭང་བའི་ཡིད་ཀྱིས་ཉོན། །
 
རྣམ་འདྲེན་ལྔ་པ་བྱམས་པའི་ཆོས་སྡེ་སྤྱི། །
བྱེ་བྲག་ཐོགས་མེད་སྐུ་མཆེད་ཀྱིས་བཀྲལ་བའི། །
གྲུབ་མཐའི་ཟབ་རྒྱས་ཕྱོགས་གླང་བློ་བརྟན་སོགས། །
སློབ་བརྒྱུད་ཡོངས་ཀྱིས་རྒྱ་ཆེར་བཀྲལ་བ་མཛད། །
ཐུན་མིན་གྲུབ་མཐའི་ཆེ་བ་སྙན་བརྒྱུད་ཀྱི། །
ཚུལ་གྱིས་གནས་པ་གཟུ་བཙན་གཉིས་ལས་བརྒྱུད། །
ཁྱད་པར་གཞན་སྟོང་དབུ་མ་ཆེན་པོ་ཞེས། །
དོལ་པོ་ཤེས་རྒྱལ་མཚན་འདི་བཏགས་པ་ཡིན། །
རང་བྱུང་ཆོས་རྗེ་ཀུན་མཁྱེན་དྲི་མེད་འོད། །
སོགས་ཀྱིས་ཐུན་མིན་གནད་རྣམས་ཆེས་གསལ་མཛད། །
དེ་ཡང་ངེས་དོན་ཕྱིར་མི་ལྡོག་པ་རུ། །
ཆེས་ཆེར་གསལ་བར་ཞལ་གྱིས་བཞེས་པ་ཡིན། །
ཟླ་མེད་ཆོས་རྗེ་ཀུན་མཁྱེན་དོལ་པོ་པ། །
གསེར་མདོག་པཎ་ཆེན་སྒྲོལ་བའི་མགོན་པོ་སོགས། །
རྩོད་བྲལ་ངེས་པ་དོན་གྱི་མཁས་གྲུབ་ཚོས། །
ལུང་རིགས་ཟབ་མོས་རྩོད་པས་ཕྱོགས་ལས་རྒྱལ། །
 
དེ་ཡང་བྱམས་པའི་ཆོས་སྡེ་དང་པོ་གསུམ། །
འཆད་ཚུལ་རྣལ་འབྱོར་སྤྱོད་པའི་དབུ་མ་དང༌། །
རྒྱུད་བླའི་འཆད་ཚུལ་དོན་དམ་རྣམ་ངེས་ཀྱི། །
དབུ་མ་པ་ཞེས་དབུ་མར་གཉིས་སུ་ངེས། །
ལུགས་གཉིས་ལྟ་བའི་ངོ་བོར་ཁྱད་མེད་ཀྱང༌། །
མཐར་ཐུག་ཐེག་གསུམ་སོ་སོར་བཞག་པ་ནི། །
དང་པོའི་ལུགས་ཡིན་མཐར་ཐུག་ཐེག་གཅིག་དང༌། །
ཟག་མེད་ལས་ཀྱིས་སྐྱེ་བ་ལེན་པའི་ཚུལ། །
མ་རིག་བག་ཆགས་ས་སོགས་འཆད་ཚུལ་ནི། །
རྒྱུད་བླའི་ཐུན་མིན་དགོངས་པའི་ཁྱད་ཆོས་ཏེ། །
དེ་ཀུན་ཐོས་དང་བསམ་པས་སྤྲོས་གཅོད་དང༌། །
སྒོམ་པས་དོན་དམ་རྣམ་ངེས་བཤད་ཚུལ་ལོ། །
 
མཁས་རློམས་ཕལ་ཆེས་མཐར་ཐུག་ཐེག་གསུམ་དུ། །
འཆད་པས་དབུ་མའི་གཞུང་དུ་མི་འགྱུར་ཟེར། །
རང་ལུགས་འཛིན་པའི་སློབ་དཔོན་མཁས་པ་ཚོས། །
ལོག་རྟོག་སེལ་བའི་རིགས་ལམ་འདི་ལྟར་གསུངས། །
ཉན་རང་ལྷག་མེད་མྱང་འདས་མངོན་བྱས་ནས། །
ཐེག་ཆེན་ལམ་དུ་མི་འཇུག་བཤད་ཙམ་གྱིས། །
དབུ་མ་མིན་པར་བསྒྲུབ་པར་མི་ནུས་ཏེ། །
དབུ་མར་འཇོག་བྱེད་ལྟ་བས་ཡིན་པའི་ཕྱིར། །
སྤྲོས་བྲལ་ངང་དུ་ཆོས་ཀུན་རོ་གཅིག་དང༌། །
འགྲོ་ཀུན་བདེ་གཤེགས་སྙིང་པོའི་རང་བཞིན་དང༌། །
དེ་བཞིན་ཐམས་ཅད་འཚང་རྒྱ་རུང་བ་སོགས། །
ཁྱད་ཆོས་མ་ལུས་འདིར་ཡང་ཡོད་པའི་ཕྱིར། །
བོད་སྟོན་ཕལ་ཆེར་བྱམས་ཆོས་གསུམ་པོ་ལ། །
རྣམ་རྫུན་པ་ཡི་ལུགས་ཅེས་སྨོད་མོད་ཀྱང༌། །
སེམས་ཙམ་གཞིར་བྱས་རྣམ་པ་བདེན་རྫུན་ནི། །
བོད་སྟོན་རྣམས་ཀྱིས་རང་དགར་བཏགས་པར་ཟད། །
ཁྱད་པར་རྒྱུད་བླའི་ལྟ་བ་སེམས་ཙམ་དུ། །
འདོད་ན་དེ་དེར་སྒྲུབ་བྱེད་ལུང་རིགས་མེད། །
གལ་ཏེ་གཞན་ནས་དྲངས་པའི་ལུང་རིགས་ལ། །
བརྟེན་ནས་སྒྲུབ་དང་སུན་འབྱིན་བྱེད་ན་ནི། །
དབུ་མའི་ལྟ་བ་འཁྲུལ་མེད་ཁས་ལེན་པའི། །
དབུ་མ་པ་ཞིག་ནམ་ཡང་རྙེད་མི་སྲིད། །
 
བྱམས་པ་ཐོགས་མེད་ཀྱིས་བཞེས་དབུ་མ་དེ། །
ཁྱེད་རྣམས་དབུ་མར་ནན་གྱིས་འགོག་བྱེད་ན། །
བསྟན་པ་འདི་ལ་ཚད་མར་གྱུར་པ་ཡི། །
དཔང་པོ་གཞན་ཞིག་འཚོལ་དང་རྙེད་ན་མཚར། །
ཀླུ་སྒྲུབ་གཞུང་ལུགས་དབུ་མར་ཡིན་ངེས་ཏེ། །
རྒྱལ་བས་ལུང་བསྟན་འཕགས་པ་ཡིན་པའི་ཕྱིར། །
ཞེ་ན་ཀླུ་སྒྲུབ་རབ་དགའི་སར་གནས་ཤིང༌། །
ཐོགས་མེད་ས་གསུམ་བརྙེས་པའི་འཕགས་པ་དང༌། །
རྒྱལ་བས་སྤྲོས་མཐའ་འགོག་ཅིང་ཐེག་ཆེན་ལམ། །
བསྒྲུབ་ལ་ཀླུ་སྒྲུབ་ལུང་བསྟན་ཐོགས་མེད་ནི། །
མདོ་སྡེ་དྲང་དང་ངེས་པའི་དོན་སོ་སོར། །
རྣམ་པར་འབྱེད་པོར་ལུང་བསྟན་མ་ཐོས་སམ། །
 
ཡོངས་གྲུབ་ཤིན་ཏུ་དོན་དམ་རྟག་བརྟན་གྱི། །
བདེན་པར་བཤད་པས་དབུ་མར་འགལ་ཡིན་ན། །
སྟོང་ཉིད་མེད་པར་དགག་པའི་ཆ་དོན་དམ། །
བདེན་པར་འདོད་ན་དབུ་མར་ཇི་ལྟར་འགྱུར། །
རྔ་བོ་ཆེའི་མདོར་སྟོང་ཉིད་དོན་ཅི་རུང༌། །
ཐམས་ཅད་དགོངས་པ་ཅན་དུ་རིག་པར་བྱ། །
བླ་ན་མེད་པའི་མདོ་སྡེ་འདི་དག་ནི། །
དགོངས་པ་ཅན་མིན་རིག་པར་བྱ་ཞེས་གསུངས། །
ཀུན་རྫོབ་སྤྲོས་གཅོད་ཉིད་ཀྱི་དབང་བྱས་ནས། །
ཡང་དག་མིན་རྟོག་ཙམ་ནི་རྫུན་ངོར་ཡོད། །
དེར་སྣང་གཟུང་འཛིན་ཆ་ནི་བློས་བཏགས་ཙམ། །
ཡིན་ཕྱིར་ཀུན་རྫུབ་ཏུ་འང་མེད་པར་བཞེད། །
ཀུན་རྟོག་རྫུན་ངོར་ཡོད་པས་ཆད་ལས་གྲོལ། །
གཟུང་འཛིན་སྒྲོ་བཏགས་ལས་འདས་རྟག་ལས་གྲོལ། །
དེའི་ཕྱིར་ཀུན་རྫོབ་བདེན་པའི་རྣམ་གཞག་གང༌། །
མཐའ་གཉིས་སྐྱོན་ལས་བྲལ་བས་དབུ་མར་འགྱུར། །
 
ཀུན་རྫོབ་ལས་འདས་སྤྲོས་བྲལ་ཡེ་ཤེས་ནི། །
ཡང་དག་མིན་རྟོག་རྣམ་པར་ཤེས་པ་ལ། །
ཆོས་ཉིད་ཚུལ་དུ་བདེན་ཅིང་དྲི་བཅས་སྐབས། །
རྣམ་ཤེས་ཆོས་ཅན་དྲི་མ་བྲལ་རུང་དང༌། །
སྤང་བྱ་དྲི་མ་བདེན་མེད་ངོ་བོར་ཡོད། །
དེས་ན་དོན་དམ་བདེན་པ་མཐའ་གཉིས་སྟོང༌། །
སྟོང་ཉིད་བདེན་གྲུབ་ཡིན་ཅིང་ཀུན་རྟོག་སོགས། །
གཉིས་བསྡུས་ཆོས་ཀུན་བདེན་མེད་ཡིན་པའི་ཕྱིར། །
གཉིས་འཛིན་འཁྲུལ་ངོར་ཤར་བ་ཙམ་ཉིད་ལས། །
ངོ་བོས་གྲུབ་རྒྱུ་མེད་ཕྱིར་རང་ངོས་སྟོང༌། །
ཆོས་ཉིད་འོད་གསལ་གདོད་ནས་ངོ་བོ་གྲུབ། །
ནམ་དུའང་མི་འགྱུར་རང་ངོས་སྟོང་པ་མིན། །
 
འོ་ན་མདོ་ལས་ཆོས་དབྱིངས་སྟོང་ཉིད་དུ། །
གསུངས་པ་གང་ཡིན་ཞེ་ན་སྟོང་པ་ཉིད། །
ཡིན་ཚད་རང་ངོས་སྟོང་འདོད་ཤིན་ཏུ་འཁྲུལ། །
མཚན་མའི་སྤྲོས་པས་སྟོང་ལ་སྟོང་པ་བརྗོད། །
དེ་ལ་ཀུན་བཏགས་གཞན་དབང་ཡོངས་གྲུབ་སྟེ། །
མཚན་ཉིད་གསུམ་ཞེས་སེམས་ཙམ་ལྟར་དུ་ཡིན། །
མིང་ལ་དོན་འཛིན་དོན་ལ་མིང་དུ་འཁྲུལ། །
སྒྲོ་བཏགས་བློ་ཡི་གཟུང་ཆོས་ཀུན་བཏགས་ཡིན། །
གཟུང་འཛིན་དངོས་པོར་སྣང་བའི་རྣམ་ཤེས་ཙམ། །
མ་རིག་བག་ཆགས་ཙམ་སྣང་གཞན་དབང་ཟེར། །
རྟག་བརྟན་ཐེར་ཟུག་རང་རིག་དེ་བཞིན་ཉིད། །
སྤྲོས་པས་ཡེ་ནས་སྟོང་གང་ཡོངས་གྲུབ་ལགས། །
ཀུན་བཏགས་གཞན་དབང་བདེན་པར་མེད་མཉམ་དང༌། །
འཁྲུལ་སྣང་ཡིན་མཉམ་རྫུན་པ་ཡིན་མཉམ་མོད། །
འོན་ཀྱང་མཚན་ཉིད་སོ་སོར་དབྱེ་གལ་ཆེ། །
དེ་མིན་འཁྲུལ་སྟེང་ཉིང་འཁྲུལ་ཡོང་ཉེན་ཆེ། །
ཀུན་བཏགས་རྫུན་ངོར་མེད་ལ་གཞན་གྱི་དབང༌། །
ཀུན་རྫོབ་ཏུ་ཡོད་དོམ་དམ་ཡོངས་གྲུབ་ནི། །
རྫུན་ངོར་མེད་ལ་དོན་དམ་བདེན་པར་ཡོད། །
གནད་ལ་མ་རྨོངས་འདི་ཙམ་ཤེས་ཀྱང་རབ། །
 
དེ་ཡང་ཀུན་བཏགས་བཏགས་པས་ཡོད་པ་དང༌། །
གཞན་དབང་རྫས་སུ་ཡོད་ཅིང་ཡོངས་གྲུབ་ནི། །
དེ་གཉིས་གང་གི་ངོར་ཡང་ཡོད་མིན་ཏེ། །
སྤྲོས་བྲལ་འོད་གསལ་ངོ་བོར་ཤིན་ཏུ་གྲུབ། །
དེ་ཕྱིར་བྱམས་པས་མེད་སྟོང་ཉིད་ཤེས་ཤིང༌། །
དེ་བཞིན་ཡོད་པའི་སྟོང་པ་ཉིད་གང་དང༌། །
རང་བཞིན་སྟོང་པ་ཉིད་རྣམས་རབ་ཤེས་ན། །
སྟོང་ཉིད་ཤེས་པ་ཞེས་བརྗོད་གསུངས་པ་ཡིན། །
མཚན་ཉིད་ངོ་བོ་ཉིད་མེད་ཀུན་བཏགས་དང༌། །
སྐྱེ་བ་ངོ་བོ་ཉིད་མེད་གཞན་གྱི་དབང༌། །
དོན་དམ་ངོ་བོ་ཉིད་མེད་ཡོངས་གྲུབ་སྟེ། །
ངོ་བོ་ཉིད་མེད་གསུམ་གྱིས་དབྱེ་ཚུལ་ཡོད། །
བྱམས་པས་ངོ་བོ་ཉིད་ནི་རྣམ་གསུམ་གྱི། །
ངོ་བོ་ཉིད་མེད་རྣམ་པ་གསུམ་པོ་ལ། །
བརྟེན་ནས་ཤེས་བྱའི་ཆོས་རྣམས་ཐམས་ཅད་ནི། །
རང་བཞིན་མེད་པར་བསྟན་པ་གསུངས་པ་ཡིན། །
དེ་ཕྱིར་རང་ལུགས་བཞེད་ངོར་ཤེས་བྱ་ཀུན། 
སྟོང་ཉིད་ངོ་བོ་ཉིད་མེད་ཁྱབ་པ་ཡིན། །
 
ཡོངས་གྲུབ་བདེན་པར་ཡོད་ན་སྐྱེ་འགག་སོགས། །
ཡོད་དམ་ཞེ་ན་ནམ་ཡང་ཡོད་མ་ཡིན། །
དེ་རྣམས་ཡོད་ན་བདེན་མེད་ཡིན་པས་ཁྱབ། །
འདི་ནི་ཀུན་རྫོབ་ཆོས་ལས་འདས་པ་ཡིན། །
དེ་མིན་གཞི་ལམ་འབྲས་བུའི་རྣམ་གཞག་གཞན། །
ཕལ་མོ་ཆེ་དག་རྣམ་རིག་པ་དང་མཐུན། །
འོན་ཀྱང་སྤྲོས་བྲལ་ཡེ་ཤེས་བདེན་གྲུབ་བཞེད། །
འདུས་མ་བྱས་ཕྱིར་དངོས་སྨྲའི་སྐྱོན་ལས་གྲོལ། །
སེམས་ཙམ་རྣམ་ཤེས་ངོ་བོ་བདེན་གྲུབ་སྨྲ། །
བློ་ཡི་ཡུལ་གྱུར་དངོས་པོར་སྨྲ་བར་གྲུབ། །
 
གཤིས་ལུགས་འགྱུར་མེད་རྣམ་ཀུན་མཆོག་ལྡན་དབྱིངས། །
གསལ་སྟོང་ཟུང་འཇུག་དང་པོའི་མགོན་དེ་ཉིད། །
གསང་ཆེན་རྒྱུ་ཡི་ཐེག་པས་རིམ་བགྲོད་ཀྱིས། །
འབྲས་བུ་དགོངས་ཆེན་གཅིག་ལ་གཞོལ་བ་ཡིན། །
རྗེས་དཔག་རིགས་པས་དཔྱད་པའི་སྟོང་ཉིད་དང༌། །
ཀུན་རྫོབ་རང་སར་འཇོག་པའི་རྟོག་མེད་ཀྱང༌། །
དོན་སྤྱི་ཙམ་དང་དངོས་ལ་དམིགས་པའི་ཕྱིར། །
ངེས་དོན་དེ་ཉིད་ཁོ་ན་ཡིད་བྱེད་མིན། །
ཀུན་འདུས་རྟག་བརྟན་འོད་གསལ་རང་བཞིན་ནི། །
སྣང་བ་མ་ཡིན་སྣང་བའི་ཆོས་ལས་འདས། །
བེམ་སྟོང་མ་ཡིན་བེམ་སྟོང་ཆོས་ལས་འདས། །
ཡོད་པ་མ་ཡིན་དངོས་པོའོ་མཚན་མ་བྲལ། །
མེད་པ་མ་ཡིན་འཁོར་འདས་ཡོངས་ལ་ཁབ། །
ཡོད་མེད་མ་ཡིན་ལྷུན་གྲུབ་གདོད་མའི་དབྱིངས། །
ཕྱོགས་རིས་མེད་ཅིང་གཞི་རྩ་དངོས་པོ་མེད། །
རྒྱུན་ཆད་མེད་པས་འོད་གསལ་ཐེར་ཟུག་ཀློང༌། །
ནམ་ཡང་མ་བསྒྲིབས་ཀུན་ཏུ་འོད་གསལ་བ། །
རྩོལ་ཞིང་བསྒྲུབ་པས་མངོན་དུ་བྱ་ཐབས་མེད། །
དབྱེ་བསལ་བྲལ་བས་རྒྱ་ཡན་ལྷུག་པའི་འགྲོས། །
དུས་གསུམ་རྒྱལ་བའི་དགོངས་པ་བླ་མེད་ཡིན། །
 
དོན་དམ་ལས་ཀྱང་ཆེན་པོའི་དོན་དམ་པ། །
གསང་བ་ལས་ཀྱང་ཤིན་ཏུ་གསང་བའི་གནད། །
རང་སྟོང་ཞེན་ལྟའི་རྟོག་གེས་ཐོས་མ་མྱོང༌། །
མ་གོ་མ་རིག་མ་རྟོགས་ཤིན་ཏུ་བདེན། །
ད་དུང་འདི་ལ་བཤད་བྱ་མཐའ་རྒྱ་ཆེ། །
ལུང་རིགས་རྣམ་གྲངས་དུ་མ་བཀོད་འདོད་ཀྱང༌། །
ཁྱེད་<ཅག་>རྟོག་གེའི་ངང་ཚུལ་མགོ་མཁྲེག་ལ། །
ཆོས་ཀྱི་ཆེ་བ་མི་མངོན་བཏང་སྙོམས་འཇོག །
 
བསྟོད་ཚོགས་ནང་ནས་ཆོས་དབྱིངས་བསྟོད་པ་དང༌། །
འཇིག་རྟེན་འདས་བསྟོད་སོགས་ཀྱི་དགོངས་དོན་སྤྱི། །
ཁྱད་པར་སེམས་ཀྱི་རྡོ་རྗེར་བསྟོད་པའི་དོན། །
བློ་ཡིས་རིས་ཆད་སྤངས་ཏེ་དྭང་བས་ལྟོས། །
ཏིང་འཛིན་རྒྱལ་པོའི་མདོ་དང་མྱང་འདས་མདོ། །
རྔ་བོ་ཆེ་དང་སྤྲིན་ཆེན་པོ་ཡི་མདོ། །
དཀོན་མཆོག་སྤྲིན་མདོ་རབ་ཞི་རྣམ་ངེས་མདོ། །
གསེར་འོད་དམ་པ་དེ་བཞིན་གཤེགས་སྙིང་མདོ། །
ལྷ་མོ་དཔལ་ཕྲེང་ཞུས་མདོ་ཕལ་ཆེན་མདོ། །
སྟུག་པོ་བཀོད་མདོ་སོར་མོ་ཕྲེང་བའི་མདོ། །
གཟུངས་དབང་ཞུས་མདོ་སོགས་ལ་ཞིབ་པར་ལྟོས། །
བྱིན་རླབས་འཇུག་པས་དད་པ་སྐྱེ་བའང་སྲིད། །
དེ་མིན་ཟབ་རྒྱས་མདོ་སྡེ་དེ་དག་ལས། །
གཤེགས་སྙིང་སྤངས་ནས་བདག་མེད་ཞེན་ལྟ་དེས། །
མཆོག་ཏུ་མྱ་ངན་བྱ་བ་ཡིན་པར་གསུངས། །
དེ་ཕྱིར་རྒྱུད་བླར་བྱམས་པས་འདི་སྐད་ཅེས། །
 
གང་ཞིག་རྒྱལ་ལས་ཆེས་མཁས་འགའ་ཡང་འཇིག་རྟེན་འདི་ན་ཡོད་མིན་ཏེ། །
མ་ལུས་དེ་ཉིད་མཆོག་ནི་ཚུལ་བཞིན་ཀུན་མཁྱེན་གྱིས་མཁྱེན་གཞན་མིན་པ། །
དེ་བཞིན་དྲང་སྲོང་རང་ཉིད་ཀྱིས་བཞག་མདོ་སྡེ་གང་ཡིན་དེ་མི་དཀྲུག །
ཐབ་ཚུལ་བཤིག་ཕྱིར་དེ་ཡང་དམ་ཆོས་ལ་ནི་གནོད་པ་བྱེད་པར་འགྱུར། །
 
ཉོན་མོངས་རྨོངས་བདག་རྣམས་ཀྱིས་འཕགས་ལ་སྐུར་བ་དང༌། །
དེས་གསུངས་ཆོས་ལ་བརྙས་གང་དེ་ཀུན་ཞེན་ལྟས་བྱས། །
དེས་ན་ཞེན་ལྟའི་དྲི་ཅན་དེ་ལ་བློ་མི་སྦྱར། །
གོས་གཙང་ཚོན་གྱི་རྣམ་བསྒྱུར་སྣུམ་གྱིས་གོས་པ་མིན། །
 
བློ་དམན་ཕྱིར་དང་དཀར་མོས་བྲལ་ཕྱིར་ལོག་པའི་ང་རྒྱལ་ལ་བརྟེན་ཕྱིར། །
དམ་ཆོས་ཕོངས་པས་བསྒྲིབས་པའི་བདག་ཕྱིར་དྲང་དོན་དེ་ཉིད་ངེས་འཛིན་ཕྱིར། །
རྙེད་ལ་བརྐམ་ཕྱིར་ལྟ་བའི་དབང་ཕྱིར་ཆོས་སུན་འབྱིན་པ་བསྟེན་ཕྱིར་དང༌། །
ཆོས་འཛིན་བསྲིང་ཕྱིར་མོས་པ་དམན་ཕྱིར་དགྲ་བཅོམ་རྣམས་ཀྱི་ཆོས་སྤོང་བྱེད། །
 
ཇི་ལྟར་ཟབ་མོའི་ཆོས་ཉམས་དེ་བཞིན་མཁས་པ་རྣམས་ཀྱིས་མེ་དང་ནི། །
མི་བཟད་སྦྲུལ་གདུག་གཤེད་མ་དང་ནི་ཐོག་ལའང་ཤིན་ཏུ་འཇིགས་མི་བྱ། །
མེ་སྦྲུལ་དགྲ་དང་རྡོ་རྗེའི་མེས་ནི་སྲོག་དང་བྲལ་བ་ཙམ་བྱེད་དེ། །
དེ་ལས་མནར་མེད་རྣམས་ཀྱི་འགྲོ་བ་ཤིན་ཏུ་འཇིགས་པར་འགྲོ་མི་འགྱུར། །
 
གང་ཞིག་ཡང་ཡང་སྡིག་གྲོགས་བསྟེན་པས་སངས་རྒྱས་ངན་སེམས་ལྡན་གྱུར་དང༌། །
ཕ་མ་དགྲ་བཅོམ་གསོད་པ་བྱ་བ་མིན་བྱེད་མཆོག་ཚོགས་འབྱེད་པའི་མི། །
དེ་ཡང་ཆོས་ཉིད་ངེས་པར་བསམ་ན་མྱུར་དུ་དེ་ལས་ཐར་འགྱུར་གྱི། །
གང་ཞིག་ཡིད་ནི་ཆོས་ལ་སྡང་བ་དེ་ལ་ཐར་པ་ག་ལ་ཡོད། །
 
ངེས་དོན་ཟབ་མོའི་གསུང་གི་བདུད་རྩི་འདི། །
རྟོག་གེ་ཞེན་ལྟ་ཅན་ཚོར་ཆབ་ཀྱིས་བྲན། །
མཐར་འཛིན་མུ་གེའི་ཉམས་ལེན་རྒྱང་བསྲིང་ནས། །
བསྟན་པ་འགལ་མེད་རྟོགས་པའི་ཆེ་བ་འོང༌། །
ཇི་སྐད་རྒྱས་བསྡུས་རན་པོར་བཤད་པ་ཡི། །
གཞན་སྟོང་ཟབ་མོའི་ལྟ་གྲུབ་བླ་མེད་འདི། །
རྟོག་བཟོ་མ་ཡིན་དགེ་བའི་བཤེས་གཉེན་གྱི། །
གསུང་གི་བདུད་རྩི་མྱོང་བའི་རི་མོ་ཡིན། །
 
འདི་དག་ངེས་དོན་མཐར་ཐུག་ཡིན་མིན་ཞེས། །
རྩོད་འདོད་རྒོལ་བ་ཡོད་ན་ངེས་དོན་གྱི། །
མདོ་སྡེ་ཉི་ཤུ་དཔང་པོར་གསོལ་ནས་ནི། །
རྩོད་པར་སྤྲོ་བས་མདུན་དུ་ལྷགས་པར་གྱིས། །
དེ་མིན་ངག་གིས་ཆོས་སྐུར་ཉེས་པ་ལྕི། །
སྡང་སེམས་ཡུལ་ལ་སྐྱེས་བུ་དམ་པ་གཉན། །
འདི་འདྲ་འགྱུར་ན་ཕན་ལས་གནོད་མཐོང་ནས། །
ཤེས་རབ་ལོག་པར་མི་སྤྱོད་བཏང་སྙོམས་འདུག །
ཁོ་བོ་མཉན་པའི་མིང་ཅན་ཉམ་ཆུང་གི །
གནས་ལས་ནམ་ཡང་འཕར་བར་མི་སྲིད་ཀྱང༌། །
ལུང་རིགས་འགྲན་པའི་གོ་སྐབས་སྦྱིན་སྲིད་ན། །
དགའ་སྤྲོས་ཉིན་མཚན་དབྱེར་མེད་སྒུག་བཞིན་ཡོད། །
 
ཅེས་པ་དེ་ཉིད་སྤྱི་ལོ་ ༢༠༠༥ ལོར་གདན་ས་དཔལ་སྤུངས་ཤེས་རབ་གླིང་དུ་བཤད་གྲྭའི་གྲྭ་པ་དང་སྐྱོར་དཔོན་སོགས་ལ་ངེས་དོན་ཕྱག་རྒྱ་ཆེན་པོའི་སྨོན་ལམ་བཤད་སྐབས་འབྲུག་སྤ་གྲོ་སྟག་ཚང་དུ་སྐྱེས་པ་ཕྲན་མཉན་པའི་མིང་ཅན་དུ་འབོད་པས་སྦྱར་རོ།། །།
 
༈ སྟོང་ཚུལ་མེད་པར་དགག་པ་བར་མའི་གཞུང༌། །
མཐའ་ཡི་འཛིན་སྟངས་བཟློག་པའི་ཆེད་ཁོ་ནར། །
མ་ཤེས་ཐུབ་པའི་མཐར་ཐུག་དགོངས་དོན་དུ། །
ལེགས་པར་འགྲེལ་ཚུལ་བོད་ཀྱི་སྟོན་པ་འགའ། །
 
ཆོས་དབྱིངས་གཉིས་མེད་གཟུང་འཛིན་དང་བྲལ་བའི། །
འོད་གསལ་རང་བྱུང་རིག་པའི་ཁོར་མོ་ཡུག །
ཀུན་ཏུ་འཆར་བའི་འཕགས་པའི་དེ་ཁོ་ན། །
གསལ་བར་བསྟན་པ་དགོངས་པ་ངེས་འགྲེལ་མདོ། །
 
གཟུངས་དབང་ཞུས་མདོ་སོགས་ལ་ཇི་མི་སྙམས། །
སེམས་ཅན་ཀུན་གྱི་སེམས་ཉིད་བདེ་ཆེན་གྱི། །
ཡེ་ཤེས་འཁོར་འདས་ཀུན་གྱི་སྤྲོ་བསྡུའི་གཞི། །
གནས་སྐབས་ཀུན་ཏུ་མི་འགྱུར་རྟག་བརྟན་ཆོས། །
 
མཉམ་པར་བཞག་པའི་དྲི་མེད་བློས་མཐོང་ཞེས། །
ངེས་དོན་ལུང་གིས་མདོ་རྒྱུད་ཐམས་ཅད་དུ། །
ཡང་ཡང་བསྔགས་པ་རྟོག་གེའི་བློར་མ་ཤོང༌། །
རང་སྟོང་ཡིན་ཞེས་ཆོས་ལ་སྐུར་བ་འདེབས། །
 
བླ་མེད་རྒྱུད་དང་ངེས་དོན་ཆོས་འཁོར་དུ། །
བདེ་སྟོང་ཟབ་གསལ་དངོས་པོའི་དེ་ཁོ་ན། །
རྣལ་འབྱོར་ཐབས་ཀྱིས་སྦྱར་བས་འཁྲུལ་གཞིར་ཟད། །
དེ་དོན་ལེགས་པར་འབྱོར་བས་ངེས་དོན་གྱི། །
 
རྒྱལ་ས་ཟིན་པར་རྣལ་འབྱོར་མངོན་སུམ་གྲགས། །
ཚད་མས་མ་བརྟགས་གྲུབ་མཐའི་ཁ་འཛིན་རྒྱུན། །
ཅི་ཡང་མི་ཕན་ཉམས་སུ་མྱོང་བས་ཤེས། །
གདོད་མའི་མི་ཤིགས་ཐིག་ལེ་ཆེན་པོ་རུ། །
 
གྲོལ་བར་སྨྲ་ཡང་རང་སྟོང་ཞེན་པའི་དྲྭར། །
རྟག་ཏུ་ཆུད་པས་ཡ་ངའི་འཕྲང་དེ་ལས། །
ཐར་བར་འདོད་ན་རྒྱལ་བས་བསྟན་པའི་ལམ། །
ཇི་བཞིན་བགྲོད་ལས་ཐབས་གཞན་མ་མཐོང་ངོ༌། །
 
བདག་གིས་མི་ཤེས་སངས་རྒྱས་ཟབ་མོའི་བློས། །
ཇི་ལྟར་མཁྱེན་དཀའི་ཤིན་ཏུ་ངེས་པའི་དོན། །
ཚེ་རབས་དུ་མར་བསག་རྒྱབ་དམན་པ་ཡིས། །
ད་ཐེང་ཤེས་པ་ཅིས་ཀྱང་དཀའ་བར་སེམས། །
ཅེས་སངས་རྒྱས་མཉན་པས་ཐོལ་བྱུང་དུ་སྨྲས་པའོ།། །།
 
༈ སྐྱེ་དང་སྐྱེ་བར་རབ་བྱུང་ཞིང༌། །
ཐོས་བསམ་སྒོམ་པ་ཡང་དག་བརྟེན། །
མ་ནོར་གཞན་སྟོང་དབུ་མ་ཆེའི། །
བླ་མའི་ཞལ་གདམས་བཞིན་རྟོགས་ཤོག །
 
ངོ་བོ་སྟོང་ལ་རང་བཞིན་གསལ། །
དབྱེར་མེད་ལྷན་སྐྱེས་ཡེ་ཤེས་ཉིད། །
གདོད་ནས་མི་སྟོང་གཤིས་ཀྱི་བབས། །
བླ་མའི་དྲིན་ལས་རྙེད་པར་ཤོག །”
 
 
 
 

པར་བྱང་སྨོན་ཚིག
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།  
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།  
ཚིག་གི་གཟེགས་མ་རེས་ཀྱང་དུག་གསུམ་གྱི།།  
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།   
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།   
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།   
གདངས་ཏེ་རྒྱུད་ལྔའི་འགྲོ་བ་མ་ལུས་པ།།  
ངེས་ལེགས་ནོར་བུའི་མཛོད་ལ་དབང་འབྱོར་ཤོག།    
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།
 

མཚན་བྱང་།
 
 
༄༅།། གཞན་སྟོང་གི་ལྟ་གྲུབ་མདོར་བསྡུས་བརྗོད་པ་ངེས་དོན་ངག་གི་རོལ་མོ།
 
གྲུབ་དབང་སངས་རྒྱས་མཉན་པ་རིན་པོ་ཆེ།
 
 
 
 
བོད་རྒྱལ་ལོ།  ༢༡༤༨  ཕྱི་ལོ།  ༢༠༢༡ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།
 
གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
འཕྲུལ་དེབ་གཙོ་སྒྲིག་པ།	  བེ་རི་རིག་པའི་རྡོ་རྗེ།
 
བོད་རྒྱལ་ལོ།  ༢༡༤༨  ཕྱི་ལོ།  ༢༠༢༡ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།
 
དབང་ཚད།
 
འཕགས་པ་བཟང་པོ་སྤྱོད་པའི་སྨོན་ལམ་གྱི་འགྲེལ་བསྡུས་ཟླ་བའི་འོད་སྣང་།
 
དེབ་འདིའི་དབང་ཚད་ནང་བསྟན་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

